
Die skepping as spieël vir 
selfherkenning 
8. Oefening 

’n Kykie in die suiwer Geestelike Huis - ELOHIM se 
Wese, genaamd Orde, Wil, Wysheid, Geregtigheid, 

verbonde aan die mineraal-, plant-, dierekoninkryke - 
asook van die natuurwesens - die ontwikkeling van die 
kind van ELOHIM – verduideliking van die val van (eens 
suiwer) wesens - Liefde van die SKEPPERGEES regeer 
ook in die aardse skepping, alles dien alles - julle het 

hierdie krag ook binne-in julle, d.w.s. om energie 
regstreeks van die son af te absorbeer – 

verantwoordelikheid tydens die draai van die tyd - daar 
is geen toevallighede nie, alles het 'n rede – wie sal op 
die nuwe aarde kan leef - Taak: Straal liefde toenemend 

uit in die plantwêreld in. 
EK, JAHSHUA DIE GESALFDE, julle vriend en broer, is in 
julle midde en EK het na julle gesprekke geluister. Soms 
wil ons - EK en die engele wat jou vergesel - julle by die 
hand neem en julle uit julle menslike kleed uitlei, terug 
na julle ewige huis, sodat julle weereens die liefdevolle 
heerskappy van die Alles-Een SKEPPERGEES kan 
verstaan. Niks bestaan buite HOMSELF nie, alles is in 
HOM – een eenheid, een LIEFDE. 
Die Aarde is ‘n flou weerkaatsing van die ewige huis, 
waar julle almal vandaan kom. Op die suiwer geestelike 
planete wat om MY Oer-Sentraal-Son gegroepeer is, is 
daar wêrelde van skeppings wat ryk is aan minerale, 
plante en diere. Hulle is veelvoudig en van ‘n 
onvoorstelbare skoonheid en alles buig voor die EWIGE. 
As julle deur die natuur loop as suiwer geestelike 
wesens, buig elke plant voor julle in liefde en julle 
omhels hulle geestelik. Liefde stroom vanuit julle en 
verhoog dus die plant-kind na die sonlig; want in die 
ewige huis ontwikkel alles na die een doel en dit is om 
‘n kind van ELOHIM te word. 
Die mineraal ontwikkel in ‘n plant, assimileer met die 
dierekoninkryke ten einde na die natuurwese te streef 
wat haarself vervolmaak. Op die geskikte oomblik trek 
‘n paartjie die geestelike wese aan, in ooreenstemming 
met die hemelse wette van aantrekking, ontvang die 
wordende kind van ELOHIM en gee hom/haar oor aan 
die ewige heilige VADER WAT die kind op Sy beurt sal 
seën. 
Liefde stroom voort in alle sfere van lewe. So word die 
mineraleryk geassosieer met die sfeer van Orde, die 
planteryk met die sfeer van Wil, die diereryk met 
Wysheid en die natuurwesens met die sfeer van 
Geregtigheid (Erns). Hierdie is die wesenlike eienskappe 
van die KOSMIESE VADER. Hierdie eienskappe in die 
kind van ELOHIM moet nog vervolmaak word deur 
Geduld, Liefde en Barmhartigheid. Die basiese vibrasie 
van die reeds genoemde karaktertrekke van ELOHIM, 
Geduld, Liefde en Barmhartigheid word oorgedra na die 
mineraal-, plant-, dier-, en natuurryk deur die suiwer 
geestelike Seuns en Dogters van die ewige heilige 
VADER-MOEDER-GEES. 
Netsoos hier op Aarde, het die geestelike planete sagte 

heuwels en valleie, ander het bergreekse en ander is 
weer meer plat. Daar is ‘n verskeidenheid van 
lewensvorms te vinde. Die Skepping ken geen perke 
nie. Die geestelike wese wat op sy planeet wandel – 
sonder tyd en ruimte- gee homself in liefde aan die 
mineraal. Dit is nie harde materie soos wat op die 
Aarde gevind word nie, maar kan vergelyk word met 
edelgesteentes soos saffier, smarag en kwarts kristal, 
wat nie net die lig van liefde wat die geestelike wesens 
aan die minerale gee reflekteer nie, maar wat ook van 
binne af skyn. Vanaf al die fasette weerkaats die lig 
terug in diepe dankbaarheid. 
Die plante wat voor elke geestelike wese buig, verlang 
vervolmaking. Die liefde wat aan hulle gegee word, laat 
hulle verder streef na die Oer-Oorspronklike-Lig. Soos 
wat die plant vorentoe streef, gee sy haarself in liefde 
aan die diere, byvoorbeeld ‘n bloeisel in haar skoonheid 
aan die skoenlapper, wat nie meer gebind is aan die 
geestelike oeroorspronklike rots nie, maar wat 
opwaarts vlieg, en slegs een verlange ken, naamlik om 
haarself te ontwikkel deur aanhoudend meer liefde te 
absorber om sodoende liefde te wees aan die einde 
van haar ontwikkelingspad. En so word die goddelike 
eienskappe in die minerale, die plante en in die diere 
vervolmaak. Die suiwere wesens van die hemele van lig 
bied hulle hulp liefdevol en vreugdevol aan in hierdie 
ontwikkelingsproses. En weens die afwesigheid van tyd 
sien hulle die ontwikkeling voordat dit eintlik gebeur en 
weet hulle die volgende: Hierdie oorvloed van bloeisels 
sal eendag in ‘n dier verander, wat vrede en liefde dra 
en wat van die ligwesens leer. Hulle sal die ligwesens 
toelaat om hulle te leer wat daar geleer moet word om 
hulleself sodoende te vervolmaak in die goddelike wil; 
wat die Vryheid gebruik wat gegee is om die 
karaktereienskappe van die goddelike wil te leer, 
daarvoor te buig en daarin te rus. Hulle leer alles 
omtrent Wysheid, aangesien hulle vrylik deur die 
skepping kan beweeg. Natuurwesens omring hierdie 
diereryke. Hulle is die feetjies, elwe en kabouters. 
Alles vibreer in hierdie wonderlike liefdeseenheid van 
die ontwikkelende skepping soos wat hulle hulleself 
vervolmaak. (Dit gebeur) oor en oor, want die VADER se 
skepping is onbeperk en julle is almal deel van hierdie 
skeppingsgebeurtenisse. Julle kan ook mede-skeppers 
en mede-formeerders wees, want ELOHIM het ook alles 
in julle hande geplaas. 
Die enigste ding wat aan die seuns en dogters van die 
suiwere hemele gevra was, was dat hulle sal ag slaan op 
die goddelike gebod van liefdesdiens. En dit het behels 
dat hulle hul vrye wil binne die WIL VAN DIE VADER 
moes plaas. Deur hierdie wet nie na te kom nie, het dit 
gelei tot die val. Die vrye wil het die wette van die 
Ewige teengestaan en het skeppings ontwikkel wat nie 
binne die suiwer gebod van liefde vibreer het nie. 
Deur die aanhoudende handelinge van die teenpool, 
het die gevalle geestelike wesens ‘n deel van die 
suiwer planeet tot ‘n laer vlak verander, wat toe uit 
die hemele gewerp is saam met hulle, want hulle het 

weggedraai van die liefde van die VADER. Hulle het nie 
die gebooie van liefde gerespekteer nie wat sê: “die 
een sal die ander dien”. Hulle het hulleself hoër as die 
skepping gestel en was dus nie meer in eenheid 
daarmee nie.  
Deur oneindige tye wat nie eers bedink kan word nie, 
het die materiële kosmos haarself gevorm en ELOHIM 
sien SY kinders in die warm lawa van die rotsformasies 
soos wat die materiële wêrelde vorm begin aanneem 
het. In SY liefde het barmhartigheid begin vloei na SY 
kinders. Hy het gesê: “ Laat daar lig wees vir MY kinders 
wat geval het! Laat daar lig wees en laat die waters van 
die aarde skei, laat daar plante groei en diere 
ontwikkel!” 
Daarna het die natuurwesens vrywillig aangebied om 
na die Aarde te kom om die diere- en plantelewe te 
dien. Die ewige SKEPPERGEES het SY liefde in hierdie 
skeppings geplaas, sodat HY SY kinders kon roep deur 
almal van hulle. 
En so roep ELOHIM jou deur die rotsformasies. HY roep 
jou deur elke plant: ”Kyk hoe die plantwêreld jou dien, 
hoe hulle hulleself waarlik aan jou gee! Dit is EK, MY 
GEES wat HAARSELF gee, want daar is niks buite MY 
nie.”  
Selfs hierdie gebeurtenis van die val – met al sy gevalle 
wêrelde - is in MY, die EWIGE GEES. Maar MY liefde 
Wie na al MY kinders deur alles geroep het, was nie 
gehoor nie. Die poging was aangewend om hierdie 
liefde te smoor. 
In julle feëverhale en legendes is daar nog ‘n sweempie 
van hierdie kennis van julle voorgeslagte. Hulle het nog 
MY geroep gehoor wat vanuit die rotsformasies 
voortgekom het. Hulle het nog MY Liefde gevoel wat na 
hulle gedraai het in die plante. Hulle het nog die diere 
as hulle vriende beskou. 
Dit was eers later dat hulle begin het om hulle dood te 
maak. Na die eerste moord op Aarde het die bloed van 
die onskuldige wesens begin vloei. Maar oor en oor was 
daar egter altyd ligwesens (deur MY gestuur) wat MY 
roepstem kon hoor, wie al die natuurwesens kon sien 
en hoor en wie nie hulle ore gesluit het vir die klaaglied 
oor wat die mens aan die ou Moeder Aarde gedoen het 
nie. 
Tydens die opleiding waardeur EK, JAHSHUA JULLE 
GESALFDE julle wil lei, wil EK julle innerlike wese open 
sodat julle weereens heldersiende en helder van gees 
kan wees. Dit is die geestelike sintuie wat binne julle 
aan die slaap is en wat wag op ontwaking. 
Waarlik, die intellek van die mens probeer om die liefde 
van ELOHIM af te keer en nog steeds draai Liefde 
aanhoudend na die mens. Hoe meer die mens probeer 
om alles met sy verstand te verduidelik, hoe meer word 
hy verstrengel in sy eie verduidelikings. En uiteindelik 
sal hy moet erken dat daar slegs een verduideliking is: 
DIE LIEFDE VAN DIE SKEPPERGEES REGEER IN ALLE 
DINGE, EN ALMAL DIEN DIE ANDER IN LIEFDE. 
En net soos wat ELOHIM SY kinders in die skepping 
dien, moet die kinders ook weereens leer om te dien, 
sodat alles weer sal wees soos wat dit eens was. Julle 
het in die duisternis ingestap, maar nou stap julle weer 

die omgekeerde weg terug na die lig. 
Terwyl sommige van julle ‘n paar tree voor die ander is 
op ‘n sekere gebied, is ander jou weer voor in ander 
gebiede en so kan julle mekaar help en kan julle daar 
wees vir mekaar. 
Waarlik, julle liefde moet op dieselfde vlak vibreer as 
die van plante. Julle behoort nie meer verskille te maak 
nie. As julle nog steeds sommige meer liefhet het as 
ander, kan dit julle dien as ‘n weg vir selfherkenning en 
kan deel wees van julle opleiding. 
MY geliefde student, DAAR IS GEEN TOEVAL NIE. 
Alles wat om jou gebeur, het sy oorsake, net soos in die 
voorbeeld hierbo: Plante verdroog en gaan dood, want 
‘n mens is hartseer en hy kan die smart nie meer 
verduur nie. Hierdie voorbeeld dien om aan julle te 
toon dat julle geestelik met alles in verbinding staan. 
Die hartseer wat in jou is, word terselfdertyd op jou 
omgewing afgelaai. Nou moet jy jouself die volgende 
vraag vra: Is dit wat ek wil hê? Moet al hierdie lewe om 
my regtig sterf, omdat ek moeg is vir die lewe, sonder 
‘n vriend en moeg van die gesukkel? 
Wat is die lewe? Ondersoek hierdie vraag in diepte. 
Lewe is LIEFDE. HY wat liefhet, vergewe, net soos wat 
EK aan die kruis vergewe het. HY wat liefhet, het 
deernis met alles wat om hom is en hy ly saam met 
hulle. Daarom probeer hy aanhou glimlag ten spyte van 
sy pyn en probeer hy om liefde uit te straal. 
Terselfdertyd kan die skepping om jou makliker 
asemhaal, want net soos wat julle mede-skeppers in die 
ewige tuiste is, so kan julle ook help om julle direkte 
omgewing hier in die aardse lewe te vorm.  
Julle is nie bewus van die krag wat binne-in julle is nie, 
MY getroues. Daarom leer EK julle die pad na die 
innerlike lewe, na die geestelike wese, die lewe. 
Aan die einde van die weg wens EK dat MY broers en 
susters bewuste seuns en dogters van die ewige heilige 
VADER-MOEDER-GEES sal word, wat sal help om 
hierdie aarde in ‘n geestelike wese te verander. Sy het 
‘n verhewe doel, maar jy het selfs nou al die krag 
daarvoor in jou. 
Net soos wat plante sal bloei en groei onder die 
liefdevolle hande en selfs vreugde bloeisels ontwikkel 
op ‘n tyd wat hulle nie normaalweg blom nie, net 
omdat hulle die liefde aan die mens wil teruggee, kan 
julle jul medemens verander deur julle liefde. Hier is ‘n 
voorbeeld: Jy klim in ‘n bus, ‘n ‘n trein of huurmotor 
met ‘n glimlag op jou gesig en jy behandel jou 
medemens op ‘n vriendelike manier. Menige nors 
gesigte sal ophelder en jou vriendelike glimlag 
beantwoord. Selfs op so ‘n eenvoudige manier kan jy 
help om die mense van jou stad te verander en kan jy 
aan hulle van jou lig gee.  
Julle kan eintlik help om die sterwende plante in die 
geestelike wese weer op te rig. Met die verloop van die 
onderrig wil EK julle by die punt bring waar julle in staat 
sal wees om julle oë te open vir hierdie geestelike 
gebeurtenisse. 
Julle sien net ‘n bietjie van wat eintlik rondom julle 
gebeur. Julle kyk na ‘n tulp en sê: “O ja, sy is pragtig!” 
Julle sien nie hoe sy skyn en straal wanneer liefde van 



jou af na haar vloei nie. Op daardie oomblik is daar ‘n 
ligflikkering rondom hierdie tulp en hierdie flikkering 
sal jou omvou, want daar is ‘n uitruiling van energie 
tussen jou en die tulp. Die tulp dra sy eie noodsaaklike 
krag aan jou oor, vol vreugde, want sy het die krag 
direk vanaf die sonlig af verkry. 
Die plantewêreld kan julle so baie leer, want julle het 
ook die krag om energie direk van die son af te 
ontvang, maar op die pad van evolusie het julle 
vergeet hoe om hierdie vermoë te gebruik. EK wil julle 
weer na al hierdie dinge terugbring. Daarom, MY 
geliefde broers en susters, probeer om weg te kom 
van julle verstandsdenke en probeer eerder om die 
denke met die hart en gevoel te bekom. Die geestelike 
wêrelde sal nie vir julle oopmaak wanneer julle slegs 
jul verstand gebruik nie, maar hulle sal op julle sintuie 
en gevoelens reageer.  
In die begin sal dit vir julle onnatuurlik voorkom om 
liefde te gee deur die bome langs die pad te groet en 
hulle te seën met die VADER se liefde soos wat jy 
verbyry. Maar hoe meer jy dit gaan doen, hoe meer sal 
jy poog om saam met die plantewêreld rondom jou te 
voel en hoe sterker sal jou gevoelens vir hierdie lewe 
begin word en binnekort sal jy agterkom dat daar ‘n 
telepatiese kommunikasie tussen hulle en jou 
plaasvind. Op hierdie manier sal heldersiendheid en 
helderheid van gees, die geestelike sig, stap vir stap vir 
jou oopmaak.  
Dit sal weereens wees soos wat dit eens was in die 
suiwer hemele. Gaan dus met vreugdevolle treë in die 
lig van liefde in en wees bewus van die verantwoor-
delikheid wat julle in hierdie tyd van oorgang dra, 
want julle is nie toevallig in hierdie aardse kleed op 
hierdie spesifieke tyd nie! 
Wat ookal die menslike ding is wat jou nog pla op 
hierdie tydstip, die mensheid sal geleidelik verminder 
tydens die onderrig en die geestelike sal die meer 
gewigtige saak word en julle sal MY verstaan. Julle sal 
dan die groot verlange van die VADER vir SY kinders 
verstaan. Julle sal die pyn van die gemartelde wesens 
verstaan en die verlange van die KOSMIESE SKEPPER, 
sodat al die lyding moet eindig. 
ELOHIM is nie verantwoordelik vir al die negatiewe 
gebeurtenisse op hierdie aarde nie, maar slegs die 
mens! En so moet die mens weereens al die 
negatiwiteit omvorm. Dit is die terugtog na die BRON, 
die terugtog na LIEFDE. 
Liefde begrens haarself nie. Liefde word nie vasgebind 
nie. Liefde verbind eerder, koppel haarself. Liefde 
verbind met die klip langs die pad, met alle klippe, met 
die algehele mineraleryk en vibreer dus weereens 
binne die oorspronklike vibrasie van die goddelike 
Orde. Liefde verbind met die plantekoninkryk, met die 
bome, bosse, blomme, genesende plante en vrugte 
wat hulleself in liefde aan julle gee. Liefde verbind met 
die plante wat in die oervibrasie van die goddelike Wil 
vibreer en wat hierdie vibrasies in liefde aan julle 
oordra.  
Liefde verbind met elke dier. Julle moet die diere wat 
mekaar nog seermaak hier op die materiële vlak, ook 

omskep, want die een vreet die ander. Dit is ook deel 
van julle take. Stuur dus liefde na die diereryk en ‘n 
tier sal gras eet. Gras vernuwe haarself, sy gaan nie 
dood nie. Baie plante regenereer hulleself en gaan nie 
dood nie. En dit wat nogtans op die aardse vlak sterf, 
herrys na nuwe lewe op die geestelike vlak, nie in ’n 
harde materiële vorm soos wat julle dit op die aarde 
ken nie, maar gesuiwer. Deur julle liefdevolle 
gedagtes, gevoelens en dade veroorsaak julle die 
omvorming van alle dinge. Ons sal Ons deel doen om 
julle te help, maar julle moet die stappe self neem. 
Deur die verbindende liefde vir die skepping, vir die 
mineraal-,plant- en diereryke en vir die natuurwesens 
wie steeds vir julle oë verborge is, is julle in die proses 
om te help met dit wat EK aan julle geopenbaar het, 
toe EK gesê het: “Kyk, EK maak alle dinge nuut. Daar 
sal ‘n nuwe hemel en ‘n nuwe aarde wees. En liefde en 
vrede sal op hierdie aarde gevind word!” Slegs diegene 
wat hulle liefde in dade omgesit het, kan op hierdie 
nuwe aarde lewe, sowel as hulle wat gereed is om 
vergifnis te vra en wie almal vergewe, wie gereed is 
om weereens in eenheid met die skepping te leef en 
te werk. Die gewilligheid daarvoor is nou nodig, nie die 
volmaaktheid daarvan nie. Die ganse hemele is besig 
om julle te help, sodat julle die weg na die VADERHUIS 
kan terugvind. 
Geliefde broers en susters, in die komende dae sal 
julle hierdie taak verrig in ooreenstemming met julle 
vrye wil. Mag julle weereens met die planteryk 
verbind, met hierdie deel van die skepping wat 
haarself vrylik gee aan die gevalle kinders, selfs al 
word sy voortdurend misbruik. Woude word aan die 
brand gesteek. Ruwe stewels vertrap haar paaie en 
haar bloeisels. Ter wille van wintersport, word hele 
stroke grond opgeoffer en die gras kan skaars nog 
groei waar die mens ookal sy plesier soek. 
Dit is die ewige SKEPPERGEES Wie aan jou voete lê. 
Voel in jou siel en dankbaarheid sal opstyg wanneer jy 
die volheid van die bloeisels in die lente sien, ten spyte 
van die skade wat die mens voortdurend aan die 
skepping doen. Weer en weer stort sy haar gawes uit 
op so ’n ryke manier en vir solank al, totdat die mens 
finaal daarin geslaag het om haar groei te stuit – en dit 
lê nog voor julle. Slegs dan sal die mens herken hoe 
groot die liefde van die SKEPPERGEES is. 
In hierdie tyd wanneer die mens in die grootste nood 
sal wees, wanneer hy lug kort om asem te haal, 
wanneer sy daaglikse brood nie meer ‘n sekerheid is 
nie, word hy getoon dat HY, die ALLES-EEN ‘n nuwe 
Aarde vir SY kinders berei het, ‘n geestelike Aarde en 
dat julle en baie saam met julle skeppend gewerk het 
om haar ten einde in ‘n nuwe Aarde te omskep, dit is, 
almal van julle wat EK tans die liefde leer – wêreldwyd 
– sodat daar weereens een Herder en een kudde kan 
wees onder die banier van liefde. 
Amein. 
 
 
 


